


This series teaches children about the Inuit Qaujimajatuqangit (IQ) principles, a set of Inuit beliefs, values, and 

ᑕᐃᔅᓱᒪᓂ ᓯᓚ ᓂᓪᓚᐅᓚᐅᖅᐳᖅ ᒪᖁᒃᑐᓂ. ᓯᐱᐊᓐᓴ 
ᓯᒃᓯᒃ ᑭᐱᙳᓕᖅᐳᖅ ᐃᓯᖅᓯᒪᐃᓐᓇᕋᒥ. ᐱᓇᓱᐊᕈᓯᐅᑉ 
ᓄᙳᐊᓂ, ᓯᐱᐊᓐᓴ ᐊᓃᕋᔭᒐᔪᒃᐳᖅ ᐅᕝᕙᓗ ᐊᖓᔪᖅᑳᕇᑦ 
ᑐᐱᖅᓯᒪᔭᖅᑐᖃᑦᑕᖅᐳᑦ. ᑭᓯᐊᓂᓕ ᐅᓪᓗᒥ ᑕᐃᒪᐃᒍᓐᓇᙱᓚᑦ. 
ᓯᓚ ᐃᒃᑮᕐᓇᖅᐳᖅ. ᑕᒃᓯᖅᐳᖅ ᒪᖁᒃᑐᓂᓗ. ᖃᐅᒻᒪᓪᓚᒃᐸᑦᑐᓂ 
ᑲᓪᓕᑲᐃᓐᓇᒻᒪᕆᓚᐅᖅᐳᖅ!

ᐅᓪᓗᒥ ᐊᓃᕋᔭᒍᓐᓇᙱᒃᑲᓗᐊᕋᒥ, ᓯᐱᐊᓐᓴ ᐊᖏᕐᕋᖅᓯᒪᓪᓗᓂ 
ᐱᓕᕆᐊᒃᓴᖃᑦᑎᐊᖅᐳᖅ.

ᓯᐱᐊᓐᓴ ᐊᓱᐃᓪᓛᒃ ᐱᐊᓂᒃᐳᖅ ᐱᓕᕆᐊᒃᓴᖏᓐᓂᒃ ᐊᖏᕐᕋᒥ. 
ᐋᖅᑭᒃᓱᒐᖏᓐᓂᒃ ᐃᒻᒥᓄᑦ ᐳᖅᑐᓂᖅᓴᒥᒃ ᓴᓇᒻᒪᕆᒃᐳᖅ! 
ᑕᕐᕆᔭᓚᐅᖅᐳᕐᓗ ᑕᑯᕋᕐᓂᕆᓛᖏᓐᓂᒃ ᐅᖃᓕᒫᖅᑕᖏᓪᓗ 
ᐱᐊᓂᑲᓴᓕᖅᐸᐃᑦ. ᑕᕝᕙᓕ ᑕᒪᒃᑯᐊ ᐱᓕᕆᐊᒃᓴᖏᑦ 
ᐱᐊᓂᑦᑕᐃᓐᓇᕆᓕᖅᐸᐃᑦ! 

Hᒻᒻᒻ…ᑭᓱᓕᕆᒃᑲᓐᓂᕈᓐᓇᖅᐳᖓᓕ ᐅᕙᑦᑎᓐᓂ? ᓯᐱᐊᓐᓴ 
ᐃᓱᒪᕗᖅ.

ᓯᐱᐊᓐᓴ ᑕᑯᕗᖅ ᖃᕆᓴᐅᔭᕋᓛᖓᓐᓂᒃ ᓵᑦᑐᒥᒃ ᐅᖃᓕᒫᒐᐅᑉ 
ᐊᑖᓃᑦᑐᒥᒃ. ᐊᐱᕆᔪᒪᓕᖅᐳᖅ ᐊᖓᔪᖅᑳᖏᓐᓂᒃ ᑖᔅᓱᒥᖓ 
ᐱᙳᐊᖃᑲᐃᓐᓇᕈᓐᓇᕐᒪᖔᑦ. 

ᑐᐊᕕᖅᑐᓂ ᐅᓪᓚᒃᓯᕗᖅ ᐳᓛᕐᕕᖕᒧᑦ ᐊᖓᔪᖅᑳᖏᓐᓄᑦ ᓴᐃᓕᔫᖕᓄᒃ. 

“ᐊᓈᓇᒃ! ᐊᑖᑕᒃ! ᖃᕆᓴᐅᔭᕋᓛᕋ ᐱᙳᐊᕆᑲᐃᓐᓇᕈᓐᓇᖅᐸᕋ?” 
ᓯᐱᐊᓐᓴ ᐊᐱᕆᕗᖅ. 

“ᐅᕙᑦᑎᓐᓂ ᐱᓕᕆᐊᒃᓴᑎᑦ ᐱᐊᓂᑉᐱᒋᑦ?” ᐊᓈᓇᖓ ᐊᐱᕆᕗᖅ. 

“ᐄ. ᐱᐊᓂᒃᓯᒪᓕᖅᑕᒃᑲ,” ᓯᐱᐊᓐᓴ ᑭᐅᕗᖅ. 

“ᐃᓕᓐᓂᐊᕈᑎᑎᓪᓗ ᐱᐊᓂᖅᑲᐅᕕᒋᑦ?” ᐊᑖᑕᖓ ᐊᐱᕆᕗᖅ. 

“ᐄᑦᑎᐊᖅ!” ᓯᐱᐊᓐᓴ ᑭᐅᕗᖅ ᐅᐱᖅᑲᓪᓗᓂ. 

“ᐄ, ᐱᙳᐊᕈᓐᓇᖅᐳᑎᑦ! ᑕᐅᕗᖓᐃᓐᓈᓕᖅᑕᐃᓖᑦ, ᐊᐃ?” 
ᐊᓈᓇᖓ ᐅᖃᖅᐳᖅ. ᓯᐱᐊᓐᓴ ᖁᕕᐊᑦᑕᒃᐳᖅ!

ᓯᐱᐊᓐᓴ ᐃᒃᓯᕚᖅᐳᖅ ᐃᓪᓕᖓᓂ ᐱᙳᐊᓕᖅᑐᓂ ᖁᕕᐊᒋᓛᖓᓂᒃ 
ᐋᖅᑭᒃᓱᒐᕐᒥᒃ ᖃᕆᓴᐅᔭᕋᓛᖓᓂ. 

ᐊᑯᓂᐅᙱᑦᑐᖅ ᐱᙳᐊᖅᑐᓂ, ᐊᑲᕐᕆᔪᓐᓃᖅᐳᖅ ᐃᒃᓯᕚᖅᑐᓂ. 
ᐊᓱᐃᓪᓛᒃ ᐹᖕᒪᒃᑐᓂ ᐱᙳᐊᓕᕆᕗᖅ. ᑕᐃᒫᒃ ᓱᓕ ᐊᑲᐅᙱᓚᖅ. 
ᐱᓕᕆᕕᖓᓐᓄᑦ ᑭᐳᒧᑦ ᐃᒃᓯᕚᕋᓱᓕᕆᕗᖅ ᖃᕆᓴᐅᔭᕋᓛᖓ 
ᒪᑭᒪᑎᑦᑐᓂᐅᒃ. ᑭᓯᐊᓂᓕ ᐱᙳᐊᖅᑎᓪᓗᒍ ᖃᕆᓴᐅᔭᕋᓛᖓ 
ᒪᑭᒪᑏᓐᓇᕋᓱᒋᐊᖃᖅᐳᖅ.

“ᐃᐊᖅ, ᐊᑲᐅᙱᑦᑐᐊᓗᒃ. ᐃᒫᒡᓕ ᐱᙳᐊᕐᕕᒃᓴᐅᙱᑦᑐᖅ!” 
ᓯᐱᐊᓐᓴ ᐅᖃᓕᖅᐳᖅ, ᕿᕕᑦᑐᓂ. 

ᑕᕝᕙᓕ ᓯᐱᐊᓐᓴ ᐃᓱᒪᓕᖅᐳᖅ. ᐃᖅᑲᐅᒪᕗᖅ ᐱᖃᓐᓇᕆᔭᖓ 
ᒋᐅᕆ ᑲᖑᖅ ᖃᕆᓴᐅᔭᕋᓛᖓᓄᑦ ᓴᕐᓕᐊᕈᑎᖃᖅᑐᖅ. 
ᓯᐱᐊᓐᓴ ᐊᖓᔪᖅᑳᖏᓐᓄᑦ ᑐᒃᓯᕋᕈᒪᓕᖅᐳᖅ ᖃᕆᓴᐅᔭᕋᓛᒧᑦ 
ᓴᕐᓕᐊᕈᑎᒥᒃ! ᕿᒧᒃᓯᐅᑎᙳᐊᖅᑐᓂ ᐅᓪᓚᒃᓯᕗᖅ ᐳᓛᕐᕕᖕᒧᑦ 
ᑐᒃᓯᕋᕆᐊᖅᑐᖅᑐᓂ.

“ᐊᓈᓇ, ᐊᑖᑕ, ᖃᕆᓴᐅᔭᕋᓛᕐᒧᑦ ᓴᕐᓕᐊᕈᑎᑖᕈᓐᓇᖅᐳᖓ 
ᑕᑯᑦᑎᐊᕈᓐᓇᕐᓂᐊᕋᒪ ᐱᙳᐊᓕᕌᖓᒪ?” ᓯᐱᐊᓐᓴ ᑐᒃᓯᕋᓕᖅᐳᖅ. 

“ᓱᖕᒪᑦ ᓴᕐᓕᐊᕈᑎᑖᕆᐊᖃᖅᐱᑦ, ᓯᐱᐊᓐᓴ?” ᐊᑖᑕᖓ ᐊᐱᕆᕗᖅ. 

“ᐃᓛᒃ, ᑎᒍᒥᐊᖖᒋᒃᑲᓗᐊᕐᓗᖓ ᖃᕆᓴᐅᔭᕋᓛᕐᒥᒃ 
ᐱᓕᕆᔪᓐᓇᕐᓂᐊᕋᒪ, ᒪᑯᓂᖓ ᐱᙳᐊᕈᑎᖏᓐᓂᒃ ᐊᒻᒪᓗ 
ᑕᕐᕆᔭᕈᓐᓇᕐᓂᐊᕋᒪ ᑕᑯᓐᓇᕆᐊᖃᖅᑕᓐᓂᒃ ᐃᓕᓐᓂᐊᖅᑎᓪᓗᑕ,” 
ᓯᐱᐊᓐᓴ ᑭᐅᕗᖅ.

ᐊᓈᓇ ᐊᑖᑕᓗ ᐅᖃᖃᑎᒌᓕᖅᐴᒃ ᓯᐱᐊᓐᓴ ᐅᑕᖅᑭᑎᓪᓗᒍ ᓱᓪᓗᑯᑖᖓᓂ.

ᐅᖃᖃᑎᒌᓚᐅᖅᑐᑎᒃ, ᓯᐱᐊᓐᓴᐅᑉ ᐊᓈᓇᖓ ᖃᐃᖁᔨᓕᖅᐳᖅ ᐳᓛᕐᕕᖕᒧᑦ. 
ᖁᕕᐊᑦᑕᒃᐳᖅ ᐱᑖᖅᑎᑕᐅᔪᓐᓇᕐᓂᐊᖅᑐᒋᓪᓗᓂ ᐱᔪᒪᔭᖓᓐᓂᒃ. 

“ᐊᑖᑕᐃᓪᓗ ᓴᕐᓕᐊᕈᑎᒥᒃ ᓂᐅᕕᐅᑎᔾᔮᙱᑕᑎᒋᑦ,” ᐊᓈᓇᖓ ᐅᖃᖅᐳᖅ. 

ᓯᐱᐊᓐᓴ ᑐᓴᕋᒥ ᑕᐃᒫᒃ ᑲᑕᑲᐅᑎᒋᕗᖅ.

“ᓱᖕᒪᑦ ᐱᔾᔪᔾᔭᐅᔾᔮᙱᓚᖓ?” ᓯᐱᐊᓐᓴ ᑲᑕᖓᓪᓗᓂ ᐊᐱᕆᓕᖅᐳᖅ.

“ᖃᕆᓴᐅᔭᕋᓛᕐᒧᑦ ᓴᕐᓕᐊᕈᑎ ᐱᔭᕆᐊᖃᓪᓚᕆᙱᓐᓇᕕᐅᒃ. 
ᐱᔪᒪᑐᐃᓐᓇᕋᕕᐅᒃ,” ᐊᑖᑕᖓ ᐅᖃᖅᐳᖅ. 

ᓯᐱᐊᓐᓴ ᑐᑭᓯᙱᓚᖅ. 

“ᐃᓛᖏᓛᒃ…ᐱᔭᕆᐊᖃᓪᓚᕆᒃᑕᕋ ᖃᕆᓴᐅᔭᕋᓛᕐᒥᒃ ᐱᓕᕆᓗᖓ 
ᐊᑲᐅᓂᖅᓴᐅᓂᐊᕐᒪᑦ?” ᓯᐱᐊᓐᓴ ᕿᓄᓕᖅᐳᖅ.

“ᑕᐃᒫᖑᙱᑦᑐᖅ,” ᐊᑖᑕᖓ ᑭᐅᕗᖅ. 
“ᐊᓐᓄᕌᖅᑖᖃᑦᑕᖅᑐᑎᑦ ᒥᑭᓗᐊᕆᓕᕌᖓᕕᒋᑦ, ᑕᒪᒃᑯᐊ 
ᐱᔭᕆᐊᖃᓪᓚᕆᒃᑐᑦ. ᐅᕝᕙᓗᑦᑕᐅᖅ ᓯᓚ ᓂᓪᓚᐅᓕᕌᖓᑦ 
ᐳᐊᓗᓯᒪᔭᕆᐊᖃᓕᖅᐸᒃᐳᑎᑦ. ᖃᕆᓴᐅᔭᕋᓛᕐᒧᑦ ᓴᕐᓕᐊᕈᑎ 
ᐊᑲᕐᕆᔾᔪᑎᑐᐃᓐᓇᐅᖕᒪᑦ ᐱᔭᕆᐊᖃᓪᓚᕆᒃᑑᙱᑦᑐᖅ.” 

ᓯᐱᐊᓐᓴ ᑐᑭᓯᕗᖅ, ᑭᓯᐊᓂᓕ ᐱᔪᒪᔭᖓ ᓱᓕ ᑕᕝᕙᐅᕗᖅ. 

“ᐃᓛᒃ, ᑐᑭᓯᒐᓗᐊᕆᒃᑭᑦ. ᑭᓯᐊᓂ ᖃᕆᓴᐅᔭᕋᓛᕋ ᑎᒍᒥᐊᖅᑐᒍ 
ᐱᙳᐊᖅᑐᖓ ᐊᑲᐅᖃᑕᙱᒻᒪᒃ!” ᓯᐱᐊᓐᓴ ᐅᖃᕋᓱᒃᑲᓐᓂᖅᐳᖅ. 

ᓯᐱᐊᓐᓴ ᐃᓱᒪᓕᖅᐳᖅ. ᐊᓱᐃᓪᓛᒃ ᖃᓄᐃᒍᒪᓂᕐᒥᓂᒃ ᓇᓂᓯᕗᖅ.

“ᖃᐅᔨᕗᖓ ᖃᓄᐃᓕᐅᕆᐊᖃᕐᒪᖔᕐᒪ! ᓴᓇᓂᐊᓕᖅᑐᖓ!” ᓯᐱᐊᓐᓴ 
ᓂᓪᓕᖅᐳᖅ ᖁᕕᐊᑦᑕᒃᑲᒥ. ᑐᐊᕕᐊᓪᓚᒃᑐᓂ ᐊᓂᕗᖅ ᐳᓛᕐᕕᖕᒥᑦ.

ᓯᐱᐊᓐᓴ ᓄᐊᑦᑎᓕᖅᐳᖅ ᐋᖅᑭᒃᓱᒐᕐᓂᒃ ᐋᖅᑭᒃᓱᐃᓕᖅᑐᓂᓗ 
ᓴᓇᓯᕗᖅ. ᐃᖅᑲᐅᒪᕗᖅ ᐃᓕᓚᐅᖅᑕᖏᓐᓂᒃ ᐊᓈᓇᑦᓯᐊᒥᓂᑦ 
ᑐᐱᖅᓯᒪᔭᖅᑐᖅᓯᒪᑎᓪᓗᒋᑦ ᐊᐅᔭᒃᑯᑦ. ᐊᓈᓇᑦᓯᐊᖓ 
ᐅᖃᓪᓚᐅᑎᖃᓚᐅᖅᐳᖅ ᖃᓄᖅᑑᕐᓂᕐᒥᒃ, ᐃᓱᒪᒃᓴᖅᓯᐅᕈᓐᓇᕐᓂᖅ 
ᐱᓇᓱᐊᕐᓂᕐᒥᒃ: ᐱᒻᒪᕆᐅᕗᖅ ᐋᖅᑭᒋᐊᕆᐊᖃᖅᑐᒥᒃ 
ᐃᓱᒪᒃᓴᖅᓯᐅᑦᑎᐊᕈᓐᓇᕐᓂᖅ. ᑕᒪᒃᑯᓂᖓ ᐊᑐᐃᓐᓇᐅᔪᓂᒃ 
ᖃᓄᖅᑑᕈᑎᖃᕈᓐᓇᕐᓂᖅ ᐊᑐᕐᓂᖃᖅᑐᒻᒪᕆᐅᕗᖅ.

ᐊᑯᓂᑲᓪᓚᒃ ᐱᓕᕆᓕᖅᑐᓂ, ᓯᐱᐊᓐᓴ ᐋᖅᑭᒃᓱᒐᕐᓂᒃ 
ᐃᓕᐅᖅᑲᐃᕗᖅ ᓴᓇᓇᓱᒃᑐᓂ ᖃᕆᓴᐅᔭᕋᓛᖓᓄᑦ  
ᓴᕐᓕᐊᕈᑎᒃᓴᒥᒃ. ᐋᖅᑭᒃᓱᐃᕗᖅ ᐊᔾᔨᒌᙱᑦᑐᓂᒃ ᑕᖅᓴᓕᖕᓂᒃ 
ᓴᓇᒪᓂᓕᖕᓂᒃ. ᑖᓐᓇ ᓴᓇᔭᖓ ᐱᑦᑎᐊᕋᓱᒃᐹ, ᐃᒻᒥᓄᑦ 
ᐊᑐᖃᑦᑕᕐᓂᐊᖅᑕᖓᓂᒃ. 

ᐱᓇᓱᐊᖏᓐᓇᕋᒥ ᐊᓱᐃᓪᓛᒃ ᐱᐊᓂᑉᐳᖅ. ᓯᐱᐊᓐᓴ 
ᐊᖓᔪᖅᑳᖏᓐᓂᒃ ᖃᐃᖁᔨᓕᖅᐳᖅ ᐃᓪᓗᕈᓯᕐᒥᓄᑦ 
ᓴᓇᕋᑖᖅᑕᖓᓂᒃ ᑕᑯᖁᓪᓗᓂᒋᒃ.

ᐊᖓᔪᖅᑳᖏᒃ ᐅᐱᒍᓱᓕᖅᐴᒃ ᐃᕐᓂᕐᒥᓂᒃ.

“ᓯᐱᐊᓐᓴ, ᓴᓇᑦᑎᐊᖅᑐᒻᒪᕆᐊᓘᕗᑎᑦ!” ᐊᓈᓇᖓ ᐅᖃᖅᐳᖅ, 
ᑲᒪᐃᖅᑭᒃᑐᓂ. 

“ᐅᐱᒍᓱᒃᐳᒍᒃ ᐃᓕᓐᓂᒃ, ᓯᐱᐊᓐᓴ,” ᐊᑖᑕᖓ ᐅᖃᖅᐳᖅ. 
“ᓴᓇᑦᑎᐊᖅᑕᒻᒪᕆᐊᓗᐃᑦ. ᐃᓱᒪᔪᓐᓇᕐᓂᖅ ᐃᒻᒥᓂᒃ 
ᓴᓇᓇᓱᒡᓗᓂ ᐱᔭᕆᐊᖃᖅᑕᒥᒃ ᖃᓄᖅᑑᕈᓐᓇᕐᓂᐅᕗᖅ. 
ᑕᐃᒫᒡᓗ ᐃᒻᒥᓂᒃ ᓴᓇᔾᔪᑎᓪᓗᓂ ᖃᓄᖅ ᐃᓱᒪᖅᓲᑎᒋᔭᒃᓴᐅᕗᑦ!” 

ᓯᐱᐊᓐᓴ ᐅᐱᖅᑲᓪᓗᓂ ᖁᖓᑉᐳᖅ. 

ᓯᐱᐊᓐᓴ ᕿᒥᕐᕈᐊᓕᖅᐳᖅ ᓴᕐᓕᐊᕈᑎᓕᐊᒥᓂᒃ. 
ᐱᐅᔪᒻᒪᕆᐊᓘᕗᖅ ᐱᔪᒪᔭᒥᓂᒃ ᓴᓇᒐᒥᐅᒃ. ᐃᒻᒥᓂᒃ 
ᐅᐱᒍᓱᓕᖅᐳᖅ ᖃᓄᖅᑑᕈᓐᓇᕋᑖᕋᒥ, ᐊᑐᐃᓐᓇᐅᔪᓂᒃ ᐊᑐᖅᑐᓂ 
ᓴᓇᕋᑖᕋᒥ, ᐊᓈᓇᑦᓯᐊᖓᑕ ᐊᔪᕆᖅᓯᐅᑎᓚᐅᖅᑕᖏᓐᓂᒃ.

ᑭᐳᒥᓄ ᐃᖏᑉᐳᖅ ᐃᑭᑎᑦᑐᓂᐅᒡᓗ ᖃᕆᓴᐅᔭᕋᓛᓂ. 
ᑎᑎᕋᐅᑎᒥᓂᒃ ᐱᒐᒥ ᐊᓕᓚᔪᕐᒧᑦ ᑎᑎᕋᓕᖅᐳᖅ ᐱᙳᐊᕈᑎᖓᓂ 
ᐱᓕᕆᐊᒃᓴᓂᒃ. ᓯᐱᐊᓐᓴ ᖁᕕᐊᓱᓕᖅᐳᖅ ᐊᖏᕐᕋᖅᓯᒪᓪᓗᓂ 
ᐊᓃᕋᔭᒍᓐᓇᙱᓐᓇᒥ ᐃᒻᒥᓂᒃ ᓴᓇᔾᔪᑎᕋᑖᕋᒥ.

Spencer is stuck inside on a boring, rainy day. As he plays on his 
tablet, he becomes frustrated trying to hold it upright. He asks his 
parents for a tablet holder, but they explain that it is not something 
Spencer needs. He understands, but he still has to find a way to hold 
the tablet without being uncomfortable. Then Spencer remembers 
what his grandmother told him about being innovative and 
resourceful. What will Spencer create to solve his problem?

ᓯᐱᐊᓐᓴ ᓯᓚᕈᔪᖕᒥ ᐊᓃᕋᔭᒍᓐᓇᙱᓚᖅ. ᐱᙳᐊᖃᖅᑐᓂ ᖃᕆᓴᐅᔭᕋᓛᕐᒥᓂᒃ, 
ᕿᕕᒍᑎᒋᓕᖅᐹ ᓴᕐᓕᐊᕈᑎᖃᙱᓐᓇᒥ. ᐊᖓᔪᖅᑳᖏᓐᓂᒃ ᑐᒃᓯᕋᕋᓗᐊᕋᒥ 
ᖃᕆᓴᐅᔭᕋᓛᕐᒧᑦ ᓴᕐᓕᐊᕈᑎᒥᒃ, ᐅᖃᐅᔾᔭᐅᕗᖅ ᓴᕐᓕᐊᕈᑎ 
ᐱᔪᒥᓇᑐᐃᓐᓇᕐᓂᕋᖅᑐᒍ. ᐱᔭᕆᐊᖃᓪᓚᕆᒃᑑᙱᓐᓂᖓᓂᒃ ᑐᑭᓯᕗᖅ, 
ᑭᓯᐊᓂᓕ ᖃᕆᓴᐅᔭᕋᓛᕐᒥᓄᑦ ᐊᑲᕐᕆᔾᔪᑎᒥᒃ ᐱᔪᒪᐃᓐᓇᖅᐳᖅ. ᓯᐱᐊᓐᓴ 
ᐃᖅᑲᐃᕗᖅ ᐊᓈᓇᑦᓯᐊᖓᑕ ᐅᖃᐅᑎᒋᓚᐅᖅᑕᖏᓐᓂᒃ ᐃᓱᒪᒃᓴᖅᓯᐅᕈᓐᓇᕐᒥᒃ  
ᐱᓇᓱᐊᕐᓗᓂ ᐱᔭᕆᐊᖃᖅᑐᓂᒃ. ᖃᓄᖅ ᓯᐱᐊᓐᓴ ᖃᓄᖅᑑᕐᓂᐊᓕᖅᐸ? 


